                       «Тәуелсіздік »
Тәуелсіздік алған жылы өмірге келіп,егемендікпен төл құрдас болып,бүгінде 28 жылдықты барша Қазақстандықтармен бірге қарсы алғалы отырмын.Тәуелсіздік тойымен қатар келген бұл үлкен қуанышқа ата-анамда ерекше қуанып, болашаққа үлкен сеніммен қараған болар.Осындай сенім жүгін арқалап,қадамымды нық басып,әркез алға ұмтыла білдім.Белсенділігіммен,биікке ұмтылып мектепті ойдағыдай бітіріп,бала жанының жанашыры,ақылшысы,бағбаны болуды мақсат етіп,2008 жылы Ақтау қаласындағы «Маңғыстау гуманитарлық колледжіне»,«Бастауыш білім беру »  мамандығына оқуға қабылдандым.Қасиетті қара шаңырақтың қабырғасында оқып жүріп,өзім сынды жас достарымның алға ұмтылуына көмек беріп,бағыт көрсете жүріп,2011жылы оқу ордасын бітіріп шықтым.Өз мамандығымның нағыз иесі болып,туған өлкеме еңбек етуді армандадым.Ең алғаш еңбек жолымды 2012 жылы «Сарға бөбекжай»  балабақшасында бастадым.Сәбилердің былдырлаған тәтті қылықтарын көре жүріп,тәрбие мен білім жоғарғы деңгейде болу тиіс деген оймен ,өндірістен қол үзбей Ақтөбедегі «Қ.Жұбанов атындағы мемлекеттік университетін»  сырттай оқып бітірдім.Қазіргі таңда Әліби Жанкелдин атындағы орта мектепте дайындық сыныбының мұғалімін.Адам бала кезінен бастап қалыптасады.Балапан кезінен Тәуелсіздікпен астасып жатқан-Отан,туған жер,ана тілі,Елтаңба,Ту,Әнұран,Мәңгілік ел,Қазақстан сынды қасиетті ұғымды өздерінің таным түйсігімен жеткізуге талпынған бақытты сәттерін көргенде ерекше сезімге бөленемін.Осы кезден бастап баланың болашақ тұлға,өз елінің азаматы ретінде негізі қалана бастайды.Еркін елдің ертеңімен бірге қарыштай жүріп,өз өмірімнің басбалдағын нық сеніммен басып келемін.Осы саланың нағыз майталманы болуға жанымды саламын.Ендігі алдымда тұрған басты мақсаттардың бірі-Отанға,туған елге,өз халқыма деген сүйіспеншілігіммен-жас ұрпақты тәрбиелеу деп есептеймін.
-Аллаға шүкір бүгінде тарихымызды түгендеп,шекарамызды бекіттік.Көрші мемлекеттермен тең дәрежеде келісім жасадық.Тілімізді,дінімізді.ділімізді дамыту үстіндеміз.Экономикамыз қарқынды дамуда.Бұны  туған ауылым Сарға ауылының бүгінгі келбетінен көруге болады.Біздің ендігі мақсатымыз-тәуелсіздігімізді одан әрі нығайтып,мәңгілік елімізді көздің қарашығындай сақтауымыз керек.
-Мен тағдырымның Тәуелсіздікпен қатар ұштасып жатқанына қуанамын,тәуба етемін.«1991»мен үшін киелі сан,мені алға жетелейді,шабыттандырады.28 жылда еліміз көркейіп,ауылымыздың жағдайы жақсарса, 28 жыл ішінде мен өз бұтағымды жайып,ұрпағымды жалғап келемін.Аллаға шүкір,бүгінде инабатты келін,сүйікті жар,үш баланың аяулы анасымын.
Сонымен қатар «Мәңгілік елдің » іргесін қалар балапан жеткіншектерге сапалы тәрбие,саналы біліммен сусындатып, ұлағатты ұстазға айналу-өмірлік ұстанымым.
Тәуелсіз еліміздегі жетістіктеріміз толымды, бейбіт өмірмен тыныштығымыз баянды болсын. Еліміздің келешек тағдыры, Қазақстан ертеңі өз қолымызда.

